
Իրավական ակտի ընդունման անհրաժեշտությունը.
Հակակոռուպցիոն կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց ֆիզիկական պատրաստականության, առողջական վիճակի հետ կապված պահանջները սահմանելու մասին Հայաստանի Հանրապետության կառավարության որոշման նախագծի (այսուհետ նաև՝ Նախագիծ) ընդունման անհրաժեշտությունը պայմանավորված է 2021 թվականի մարտի 24-ին ընդունված «Հակակոռուպցիոն կոմիտեի մասին» Հայաստանի Հանրապետության օրենքի 15-րդ հոդվածի 3-րդ մասի կարգավորումներով:

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, Հայաստանի Հանրապետության հակակոռուպցիոն ռազմավարության և դրա իրականացման 2019-2022 թվականների միջոցառումների ծրագիր.
Նախագծի ընդունումը պայմանավորված է նաև Հայաստանի Հանրապետության կառավարության 2019 թվականի հոկտեմբերի 3-ի «Հայաստանի Հանրապետության հակակոռուպցիոն ռազմավարությունը և դրա իրականացման 2019-2022 թվականների միջոցառումների ծրագիրը հաստատելու մասին» N 1332-Ն որոշման միջոցառումների ծրագրի 2-րդ կետի կարգավորմամբ, որով նախատեսվում է կոռուպցիոն հանցագործությունների բացահայտման, քննության գործառույթներով օժտված և անկախության բավարար երաշխիքներ ունեցող հակակոռուպցիոն իրավապահ մարմնի` Հակակոռուպցիոն կոմիտեի (այսուհետ՝ Կոմիտե) ձևավորում և բնականոն գործունեության ապահովում: Միաժամանակ, նախատեսվում է, որ Կոմիտեն 2021 թվականին կձևավորվի և վերջինիս կտրամադրվի առանձին տարածք, բյուջետային ինքնուրույն ֆինանսավորում, գործառույթների իրականացման համար անհրաժեշտ գործիքակազմ: 
Բացի այդ, Հայաստանի Հանրապետության կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի մասին» N 1363-Ա որոշմամբ «Կոռուպցիայի դեմ պայքարը» 5.5-րդ կետում նշվել է, որ ակնկալվում է առավել սեղմ ժամկետում ամբողջ ծավալով գործարկել Կոմիտեն, որը հագեցված կլինի անհրաժեշտ նյութատեխնիկական և մարդկային ռեսուրսներով:
Ուստի սույն Նախագծով, հաշվի առնելով այն հանգամանքը, որ Կոմիտեի ձևավորումը ամրագրված է ռազմավարական նշված փաստաթղթերով, կապահովվեն Կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց գործունեության և երաշխիքների համար անհրաժեշտ իրավական հիմքերը:

Ընթացիկ իրավիճակը և խնդիրները.
Հայաստանի Հանրապետության Ազգային ժողովի կողմից 2021 թվականի մարտի 24-ին ընդունվել է «Հակակոռուպցիոն կոմիտեի մասին» Հայաստանի Հանրապետության օրենքը (այսուհետ նաև՝ Օրենք): 
Օրենքի 15-րդ հոդվածի 3-րդ մասի համաձայն՝ Հակակոռուպցիոն կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց ֆիզիկական պատրաստականության, առողջական վիճակի հետ կապված պահանջները սահմանում է Կառավարությունը։
Սույն կարգավորման բովանդակությունից պարզ է դառնում, որ Հակակոռուպցիոն կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց ֆիզիկական պատրաստականության, առողջական վիճակի հետ կապված պահանջները սահմանվելու է Հայաստանի Հանրապետության կառավարության կողմից:
Միաժամանակ, Օրենքի կիրարկումն ապահովելու նպատակով 2021 թվականի հունիսի 17-ին Հայաստանի Հանրապետության վարչապետի ««Հակակոռուպցիոն կոմիտեի մասին» օրենքի, «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ և փոփոխություններ կատարելու մասին» օրենքի և «Պաշտոնատար անձանց գործունեության ապահովման, սպասարկման և սոցիալական երաշխիքների մասին» օրենքում փոփոխություններ կատարելու մասին» օրենքի կիրարկումն ապահովող միջոցառումների ցանկը հաստատելու մասին» 661-Ա որոշմամբ (այսուհետ՝ Որոշում) հաստատվել է այն ենթաօրենսդրական նորմատիվ իրավական ակտերի շրջանակը, որոնց ընդունումը բխում է Օրենքի կարգավորումներից: Որոշմամբ նախատեսվել է նաև ընդունելու Հակակոռուպցիոն կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց ֆիզիկական պատրաստականության, առողջական վիճակի հետ կապված պահանջները սահմանելու մասին Հայաստանի Հանրապետության կառավարության որոշումը:
Հիմք ընդունելով վերոգրյալը՝ անհրաժեշտություն է առաջացել ընդունել օպերատիվ-հետախուզական գործունեություն իրականացնող պաշտոններ զբաղեցնող անձանց ֆիզիկական պատրաստականության, առողջական վիճակի հետ կապված պահանջները սահմանող իրավական կարգավորում։ Հիշյալ կարգավորման միջոցով պետք է ապահովվի Հակակոռուպցիոն կոմիտեի օպերատիվ հետախուզական գործառույթներ իրականացնող ստորաբաժանման համալրման գործընթացի բնականոն և անխոչընդոտ ընթացքը: Բացի այդ, պետք է ապահովվի հիշյալ ստորաբաժանման համալրումը ֆիզիկական անհրաժեշտ նվազագույնին և առողջական չափանիշներին համապատասխանող անձանցով: Միայն հիշյալ պայմանների առկայության դեպքում հնարավոր կլինի ապահովել Հակակոռուպցիոն կոմիտեի արդյունավետ գործունեությունը, քանի որ օպերատիվ-հետախուզական գործունեությունը կազմում է քրեական գործերով մինչդատական վարույթի կարևորագույն բաղադրատարրերից մեկը:

Առաջարկվող կարգավորման բնույթը.
Հաշվի առնելով վերոգրյալը՝ մշակվել է «Հակակոռուպցիոն կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց ֆիզիկական պատրաստականության, առողջական վիճակի հետ կապված պահանջները սահմանելու մասին» Կառավարության որոշման նախագիծը, որով առաջարկվում է սահմանել Հակակոռուպցիոն կոմիտեի օպերատիվ-հետախուզական գործառույթներ իրականացնող ստորաբաժանման Անձանց ֆիզիկական պատրաստականության և առողջական վիճակի հետ կապված պահանջները:
Առաջարկվող կարգավորման համար որպես օրինակ է ծառայել Կառավարության 2021 թվականի հուլիսի 15-ի N 1158-Ն որոշումը, որով փոփոխություններ և լրացումներ են կատարվել Հայաստանի Հանրապետության կառավարության 2003 թվականի հունվարի 23-ի N 175-Ն որոշման մեջ: Հիշյալ որոշումը որպես օրինակ ընդունելու հիմքում է ընկած նույնաբնույթ իրավահարաբերությունների համար միանման կարգավորումներ սահմանելու անհրաժեշտությունը: Բացի այդ, անհրաժեշտ է հաշվի առնել, որ ֆիզիկական պատրաստականության, առողջական վիճակի հետ կապված պահանջները նույնական են Հակակոռուպցիոն կոմիտեի օպերատիվ-հետախուզական գործառույթներ իրականացնող ստորաբաժանման Անձանց և Ոստիկանության ծառայողների համար:
Անդրադառնալով Հակակոռուպցիոն կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց առողջական վիճակի հետ կապված պահանջները սահմանելուն, անհրաժեշտ է նշել, որ հիվանդությունների ցանկը սահմանվել է հաշվի առնելով անհրաժեշտությունը գտնելու կոմպրոմիսային տարբերակ անձանց իրավունքները պահպանելու և պաշտոնից բխող պարտականությունները կատարելը ունակ լինելու միջև: Այդ իսկ պատճառով ցանկում ներառվել են առողջության հետ կապված այնպիսի խնդիրներ, որոնք էական խոչընդոտ կարող են հանդիսանալ անձի կողմից իր ծառայողական պարտականությունների կատարման և էական նշանակություն կարող են ունենալ վերջիններիս արդյունավետ գործունեության համար: Վերոգրյալ պայմանների համապատասխանության դեպքում միայն օպերատիվ-հետախուզական գործառույթներ իրականացնող ստորաբաժանման աշխատակիցը կարող է պիտանի համարվել Հակակոռուպցիոն կոմիտեում ծառայություն իրականացնելու համար: Այս հանգամանքը պայմանավորված է նաև այն սոցիալական բարձր դերով, որ ունենալու է Հակակոռուպցիոն կոմիտեն, որպես Հայաստանի Հանրապետության քրեական դատավարության օրենսգրքով իր ենթակայությանը վերապահված՝ ենթադրյալ կոռուպցիոն հանցագործություններով մինչդատական քրեական վարույթն իրականացնող քննչական մարմին: 
Բացի այդ, Նախագծով առաջարկվում է, որ Հակակոռուպցիոն կոմիտեի օպերատիվ-հետախուզական գործունեություն իրականացնող պաշտոններ զբաղեցնող անձանց մոտ Նախագծի N 2 հավելվածով նախատեսված հիվանդությունների առկայությունը կամ բացակայությունը հաստատվի արտահիվանդանոցային բժշկական օգնություն և սպասարկում իրականացնող բժշկական հաստատությունների կողմից: Այս իրավակարգավորումը պայմանավորված է այն հանգամանքով, որ ներկայումս նմանաբնույթ այլ իրավահարաբերություններում, օրինակ՝ ՀՀ փրկարար ծառայության դեպքում Հայաստանի Հանրապետության կառավարության 2021 թվականի հունիսի 17-ի N 1000-Ն որոշմամբ ՀՀ փրկարար ծառայության ծառայողների լիազորությունների իրականացմանը խոչընդոտող հիվանդությունների առկայության կամ բացակայության մասին բժշկական տեղեկանքը տրվում է արտահիվանդանոցային բժշկական օգնություն և սպասարկում իրականացնող բժշկական հաստատությունների կողմից: Ուստի, իրավակարգավորումների միատեսակությունը ապահովելու համար Նախագծով նույնպես համապատասխան փաստի հաստատումը վերապահվել է  արտահիվանդանոցային բժշկական օգնություն և սպասարկում իրականացնող բժշկական հաստատություններին:

Նախագծի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունմամբ Հայաստանի Հանրապետության պետական բյուջեում եկամուտների ավելացում կամ նվազեցում չի նախատեսվում։

Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության արդարադատության նախարարության կողմից: 

Ակնկալվող արդյունքը.
Նախագծի ընդունմամբ կկատարվեն «Հակակոռուպցիոն կոմիտեի մասին» Հայաստանի Հանրապետության օրենքի պահանջները, ինչպես նաև կապահովվի «Հակակոռուպցիոն կոմիտեի մասին» Հայաստանի Հանրապետության օրենքի անխոչընդոտ կիրարկումը։


